Հիմնավորում
<<Հայաստանի Հանրապետության  կառավարության 2011 թվականի նոյեմբերի 10-ի   N1594-Ն որոշման մեջ փոփոխություններ  կատարելու մասին>>  ՀՀ կառավարության որոշման  նախագծի վերաբերյալ
1.  Անհրաժեշտությունը
           ՄԱԿ-ի <<Կլիմայի փոփոխության մասին>>  կոնվենցիայի Կողմ երկրների համաժողովի 17-րդ նստաշրջանի (2011թ. նոյեմբերի 28- դեկտեմբերի 10), ընթացքում Կոնվենցիայի Հավելված 1-ի մեջ չընդգրկված երկրներում կոնվենցիայի իրականացման տարբեր միջոցառումների համար ընդունվել են համապատասխան որոշումներ, որոնք անմիջականորեն ազդում են   Հայաստանի Հանրապետության կառավարության 2011 թվականի նոյեմբերի 10-ի N1594-Ն որոշմամբ սահմանված միջոցառումների իրականացման ժամկետների վրա:


         N1594-Ն որոշման մեջ փոփոխություններ  կատարելու մասին ՀՀ կառավարության որոշման նախագիծը մշակվել է  այդ համաժողովում ընդունված որոշումների հետ ՀՀ կառավարության N1594-Ն որոշմամբ հաստատված միջոցառումների կատարման  ժամկետների համապատասխանեցման նպատակով:
2. Ընթացիկ վիճակը և խնդիրները
2.1Կլիմայի փոփոխության մեղմման ազգային գործողությունների  ծրագրի (Nationally Appropriate Mitigation Actions-NAMA) մշակում.  




Կոնվենցիայի շրջանակներում ընդունված որոշմամբ (CP/17) Հավելված 1-ի մեջ չընդգրկված երկրների կլիմայի փոփոխության մեղմման ազգային ծրագրերի մշակման համար նախատեսված է 2012թ-ին մշակել ուղեցույցեր, ինչպես նաև հստակեցնել այդ ծրագրերի մշակման ֆինանսավորման աղբյուրները: Այդ որոշման համաձայն զարգացող երկրները մինչև 2015թ. պետք է մշակեն ու ներկայացնեն իրենց դիրքորոշումը, ռազմավարական ծրագրերը և ջերմոցային գազերի կրճատման կամ սահմանա​փակման վերաբերյալ քանակական ցուցանիշները: Հետևաբար Կլիմայի փոփոխության մեղմման ազգային գործողությունների ծրագրի (NAMA) մշակման ու հաստատման իրատեսական ժամկետ նպատակահարմար է ընդունել 2015թ.:

         Հաշվի առնելով, որ Կլիմայի փոփոխության մեղմման ազգային գործողությունների  ծրագրի  մշակման  հիմնական նպատակը ջերմոցային գազերի արտանետումների նվազեցման/սահմանփակման խնդիրներն է, ուստի  նպատակահարմար է  պատասխանատու պետական կառավարման մարմինների թվում ընդգրկել նաև  ՀՀ էներգետիկայի և բնական պաշարների , ՀՀ էկոնոմիկայի  և ՀՀ գյուղատնտեսության նախարարությունները:
2.2 Կլիմայի փոփոխության նկատմամբ էկոհամակարգային մոտեցմամբ հար​մարվողա​կանության հայեցակարգի ու Հարմարվողականությանը նպա​տա​կա​ուղղված Ազգային գործողու​թյունների ծրագրի (National Adaptation Programme of Actions-NAPA) մշակում. 

 


17-րդ համաժողովում ընդունվել է որոշում, ըստ որի ֆինանսական և տեխնիկական աջակցություն է նախատեսվել նաև զարգացող երկրներին, այդ 

թվում նաև Հայաստանի Հանրապետությանը: Կոնվենցիայի շրջանակներում
ընդունված FCCC/CP/2011/L.8/Add.1 որոշմամբ  սահմանվել են նոր պայմաններ
հարմարվողականության ազգային ծրագրերի մշակման համար (որոշման կետ 28, 29, 30 և հավելված) և առաջարկվել է Գլոբալ էկոլոգիական ֆոնդին ուսումնասիրելու այդ գործողությունների մշակման ֆինանսավորման հնարավորությունները:

Ուղեցույցերի մշակման և աջակցության ճանապարհների որոշման համար տրվել են համապատասխան հանձնարարականներ Կոնվենցիայի օժանդակ մարմիններին: Դրանց վերաբերյալ որոշումները պետք է ընդունվեն ոչ շուտ, քան 2012թ դեկտեմբերին: Ուստի, իրատեսական է հարմարվողականությանը նպատակաուղղված ազգային գործողությունների ծրագրի (NAP) մշակման ժամկետ սահմանել 2015թ.:

2.3 Կլիմայի փոփոխության երրորդ ազգային հաղորդագրության մշակում և սահմանված կարգով կոնվենցիայի քարտուղարությանը ներկայացում. 

Կոնվենցիայի շրջանակներում ընդունված որոշումներով (CP/17) սահմանվել են նոր պահանջներ ազգային հաղորդագրությունների բովանդակության նկատմամբ, մասնավորապես Հավելված 1-ի մեջ չընդգրկված երկրները պետք է ներկայացնեն Ազգային հաղորդագորություններ 4 տարին մեկ` ԳԷՖ-ի կողմից համապատասխան ֆինանսավորում ստանալու պարագայում: Հայաստանի Հանրապետությունն իր 2-րդ  Ազգային հաղորդագրությունը ներկայացրել է Կլիմայի փոփոխության մասին կոնվենցիայի կողմ երկրների համաժողովին 2010թ. սեպտեմբերին, իսկ  3-րդ հաղորդագորության մշակման համար ֆինանսավորումը ստացել է  միայն 2011թ. վերջին: Ըստ ծրագրի աշխատանքային պլանի 3-րդ ազգային հաղոդագրության մշակման ավարտը նախատեսված է 2014 թվականին:
3. Տվյալ բնագավառում իրականացվող քաղաքականությունը
Որոշման նախագիծը չի ներառում սկզբունքային փոփոխություններ:  


           4.Կարգավորման նպատակը և բնույթը
Հայաստանի Հանրապետության կողմից <<Կլիմայի փոփոխության մասին>> կոնվենցիայով սահմանված դրույթների և պարտավորությունների, ինչպես նաև կոնվենցիայի շրջանակներում ընդունված որոշումների կատարում:
5. Նախագծի մշակման գործընթացում ներգրավված ինստիտուտները և անձիք

Որոշման նախագիծը մշակվել է ՀՀ բնապահպանության նախարարության աշխատակազմի համապատասխան ստորաբաժանումների կողմից:


6. Ակնկալվող արդյունքը
Որոշման նախագծում առաջարկվող ժամկետների փոփոխման արդյունքում նշված կետերով սահմանված միջոցառումների կատարումը կլինի իրատեսական:

Տեղեկանք
նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին 

1. Այլ իրավական ակտերում փոփոխությունների և լրացումների անհրաժեշտություն   չկա:
2. Որոշման նախագիծը համապատասխանում է միջազգային պայմանագրերով ստանձնած պարտավորություններին: 
    Տեղեկանք

իրավական ակտն ընդունելու կապակցությամբ պետական բյուջեում ծախսերի կամ եկամուտների փոփոխման վերաբերյալ
<<Հայաստանի Հանրապետության  կառավարության 2011 թվականի նոյեմբերի 10-ի   N1594-Ն որոշման մեջ փոփոխություններ  կատարելու մասին>>  ՀՀ կառավարության որոշման  նախագծի ընդունման հետ կապված Հայաստանի Հանրապետության պետական բյուջեի եկամտային և ծախսային մասերում փոփոխություններ չեն սպասվում: 

Տեղեկանք
հասարակության մասնակցության մասին
Հասարակությանը նախագծի վերաբերյալ իրազեկումը`
նախագիծը տեղադրված է ՀՀ բնապահպանության նախարարության  պաշտոնական կայքում` www.mnp.am:
